
 
 
 
 
 
 
ᓄᓇᕗᑦ ᒪᓕᒐᓕᐅᕐᕕᐊ 

 

Nunavut Maligaliurvia  
Legislative Assembly of Nunavut 
Assemblée législative du Nunavut 

ᑐᓴᒐᒃᓴᑦ ᓴᖅᑭᑕᑦ 
 

ᒪᓕᒐᓕᐅᖅᑎᑦ ᑲᑎᒪᔨᖏᑦ ᑐᓴᖅᑎᑦᑎᕗᑦ ᐅᓪᓗᐊᓂᒃ ᐊᒻᒪ ᐋᖅᑭᒡᓯᒪᓂᕆᓂᐊᖅᑕᖓ ᓄᓇᕗᒥ ᓯᕗᓕᖅᑎᐅᓗᑎᒃ 
ᑲᑎᒪᓂᖃᖅᑎᓪᓗᒋᑦ 

 
ᐃᖃᓗᐃᑦ, ᓄᓇᕗᑦ (ᓄᕕᐱᕆ 7, 2008) - ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ ᐅᓪᓗᒥ ᑐᓴᖅᑎᑦᓯᖅᑲᐅᕗᑦ ᐅᓪᓗᖓᓂᒃ ᐊᒻᒪ 
ᐋᖅᑭᒡᓯᒪᓂᐊᕐᓂᕆᔭᖓᓂᒃ 2008-ᒥ ᓄᓇᕗᒥ ᓯᕗᓕᖅᑎᐅᓗᑎᒃ ᑲᑎᒪᓂᖃᖅᑎᓪᓗᒋᑦ.  ᑖᓐᓇ ᑲᑎᒪᓂᐅᔪᖅ ᑲᑎᒪᔨᖃᕐᓂᐊᖅᐳᖅ 
ᐃᓗᓐᓇᖏᓐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓂᒃ. 
 
• ᑲᑎᒪᓂᐊᖅᐳᑦ ᒪᓕᒐᓕᐅᕐᕕᐅᑉ ᑲᑎᒪᕕᒡᔪᐊᕐᕕᐊᓂ, ᐱᒋᐊᕐᓗᑎᒃ 10:00 ᐅᓪᓛᒃᑯᑦ ᐅᓪᓗᑐᐃᓐᓇᕐᒥ, ᓄᕕᐱᕆ 14, 2008-ᒥ.  

ᑲᑎᒪᓂᐅᔪᖅ ᒪᑐᐃᖓᓂᐊᖅᑐᖅ ᑭᒃᑯᑐᐃᓐᓇᑦᓯᐊᓄᑦ ᑕᑯᓐᓇᕆᐊᕈᒪᔪᓄᑦ ᒪᓕᒐᓕᐅᕐᕕᐅᑉ ᐳᓛᖅᑐᓄᑦ ᐃᓂᖏᓐᓂᓪᓗᑎᒃ.  
ᑲᑎᒪᓂᐅᔪᖅ ᑕᑯᒃᓴᐅᑎᑕᐅᑦᓴᐅᑎᒋᓂᐊᖅᑐᖅ ᓄᓇᕗᓕᓕᒫᒥ ᓄᓇᓕᖕᓂ ᑕᓚᕖᓴᖃᕐᕕᖏᑎᒍᑦ. 

 
• ᓂᕈᐊᕐᓯᓂᐊᖅᑐᑦ ᐅᖃᖅᑎᒃᓴᒥᒃ, ᓯᕗᓕᖅᑎᒃᓴᒥᒃ ᐊᒻᒪ ᑲᑎᒪᔨᐅᓂᐊᖅᑐᓂᒃ ᒥᓂᔅᑕᐃᑦ ᑲᑎᒪᔨᖏᓐᓄᑦ ᑖᒃᑯᐊ ᑲᓐᖑᓇᖅᑐᒃᑯᑦ 

ᓂᕈᐊᕈᑕᐅᓂᐊᖅᑐᑦ.  ᓯᕗᓪᓕᕐᒥ ᐱᓕᕆᐊᒃᓴᐅᓂᐊᖅᑐᑦ ᓂᕈᐊᕐᓯᓗᑎᒃ ᐅᖃᖅᑎᒥᒃ.  ᐅᖃᖅᑎᓐᖑᖅᑐᖅ 
ᐃᒃᓯᕙᐅᑕᕆᔭᐅᓂᐊᖅᑐᑦ ᑲᑎᒪᓂᖃᓕᖅᑎᓪᓗᒋᑦ, ᑭᓯᐊᓂᓕ ᓂᕈᐊᕈᓐᓇᕐᓂᐊᖏᑦᑐᖅ ᓂᕈᐊᓕᖅᑎᓪᓗᒋᑦ ᓯᕗᓕᖅᑎᒧᑦ ᐊᒻᒪ 
ᒥᓂᔅᑕᐃᑦ ᑲᑎᒪᔨᒃᓴᖏᓐᓂᒃ. 

 
• ᑐᒡᓕᐊᓂ ᐱᓕᕆᔭᐅᓂᐊᖅᑐᖅ ᑲᑎᒪᑎᓪᓗᒋᑦ ᓂᕈᐊᖅᑕᐅᓗᓂ ᓯᕗᓕᖅᑎᒃᓴᐅᓂᐊᖅᑐᖅ.  ᐊᑐᓂᓗ ᓂᕈᐊᒐᒃᓴᓐᖑᖅᑐᑦ 

ᐅᖃᓪᓚᒍᓐᓇᖅᑎᑕᐅᓂᐊᖅᑐᑦ.  ᒪᓕᒐᓕᐅᖅᑎᑦ ᑲᑎᒪᔨᖏᑦ ᓯᕗᓕᖅᑎᒃᓴᒧᑦ ᐱᓇᓱᖏᑦᑐᑦ ᐊᐱᕐᓱᕈᓐᓇᕐᓂᐊᖅᑐᑦ 
ᓂᕈᐊᒐᒃᓴᐅᔪᒧᑦ.  ᓇᓗᓇᐃᖅᑕᐅᓯᒪᔪᑦ ᒪᓕᒐᖏᑦ ᓂᖁᐊᕐᓂᕐᒧᑦ ᑐᓂᔭᐅᓂᐊᖅᑐᑦ ᐱᒋᐊᕐᓂᖓᓂ ᑲᑎᒪᓂᐅᑉ. 

 
• ᒪᓕᒐᓕᐅᖅᑎᓕᒫᖅ ᑲᑎᒪᔨᖏᑦ ᐊᖏᖃᑎᒌᓚᐅᖅᑐᑦ ᒥᓂᔅᑕᐃᑦ ᑲᑎᒪᔨᖏᑦ 8-ᖑᓂᐊᖅᑎᓪᓗᒋᑦ (ᓯᕗᓕᖅᑎ ᐊᒻᒪ 7-ᖑᓗᑎᒃ 

ᒥᓂᔅᑕᐃᑦ).  ᑎᓯᐱᕆ 15, 2008-ᒥ, ᑕᒪᐅᓇᑐᐃᓐᓇᖅ ᓂᕈᐊᕐᔪᐊᕐᓂᖃᕐᓂᐊᕐᒪᑕ ᐊᑯᓪᓕᖅ ᓂᕈᐊᖅᑕᐅᕕᖓᓂ, 
ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ ᐊᖏᓚᐅᖅᑐᑦ 7-ᓂᒃ ᒥᓂᔅᑕᓂᒃ ᓂᕈᐊᕐᓯᓂᐊᖅᑎᓪᓗᒋᑦ ᑲᑎᒪᓂᖃᖅᑎᓪᓗᒋᑦ ᓄᕕᐱᕆ 14, 
2008-ᒥ. (ᓯᕗᓕᖅᑎ ᐊᒻᒪᓗ 6 ᒥᓂᔅᑕᐃᑦ).  ᑲᑎᒪᓂᐅᔪᖅ ᐱᒋᐊᒃᑲᓐᓂᕐᓂᐊᖅᑐᖅ ᐱᒋᐊᓕᓵᖅᑎᓪᓗᒍ 2009 
ᓂᕈᐸᕐᓯᓂᐊᖅᑎᓪᓗᒋᑦ ᐊᒥᐊᒃᑯᖏᓐᓂᒃ ᒥᓂᔅᑕᒃᓴᐅᑉ.  ᒪᓕᒐᓕᐅᖅᑎᑦ ᑲᑎᒪᔨᖏᑕ ᐊᒻᒪ ᐊᐅᓚᑦᓯᔨᑦ ᑲᑎᒪᔨᖏᑕ 
ᐱᖁᔭᕐᔪᐊᖓ ᓯᕗᓕᖅᑎᒥᒃ ᐃᓱᒪᕐᓱᕈᓐᓇᖅᑎᑦᓯᕗᖅ ᑭᓱᒧᑦ ᒥᓂᔅᑕᕈᕐᓂᐊᕐᒪᖔᑕ ᓂᕈᐊᖅᑕᐅᔪᑦ. 

 
• ᐱᖁᔨᖔᕈᑎᑎᒍᑦ ᑎᒃᑯᐊᖅᑕᐅᓂᐊᖅᑐᑦ ᐅᖃᖅᑎ, ᓯᕗᓕᖅᑎ, ᐊᒻᒪ ᒥᓂᔅᑕᐃᑦ ᑲᑎᒪᔨᖏᑦ ᓯᕗᓪᓕᖅᐹᒥ ᐅᓪᓗᕐᒥ 

ᑲᑎᒪᕐᔪᐊᓕᖅᐸᑕ ᐱᖓᔪᖓᓐᓂ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ, ᐱᒋᐊᕐᓂᐊᖅᑐᑦ ᐊᐃᑉᐱᕐᒥ, ᓄᕕᐱᕆ 18, 
2008-ᒥ, 1:30 ᐅᓐᓄᓴᒃᑯᑦ (ᑲᓇᖕᓇᒥᐅᑦ ᖃᐅᔨᓴᐅᑎᖓ ᐊᑐᕐᓗᒍ).  ᐊᖏᖅᑎᑕᐅᓂᐊᖅᑐᑦ ᑲᑎᒪᔨᕈᖅᑐᑦ ᐱᖓᔪᖓᓐᓂ 
ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᖏᑦ 9:00 ᐅᓪᓛᒃᑯᑦ.  ᑖᒃᑯᐊ ᑲᑎᒪᓂᐅᔪᑦ ᑭᓇᒃᑯᑐᐃᓐᓇᕐᓄᑦ ᒪᑐᐃᖓᓂᐊᖅᑐᑦ 
ᑕᑯᓐᓇᕆᐊᕈᒪᔪᓄᑦ ᐊᒻᒪ ᑕᑯᒃᓴᐅᑎᑕᐅᑦᓴᐅᑎᒋᓂᐊᖅᑐᑦ ᐃᕐᖐᓐᓇᖅ ᑕᓚᕖᓴᒃᑯᑦ ᓄᓇᕗᓕᒫᒥ ᓄᓇᓕᐅᔪᑦ 
ᑕᓚᕖᓴᖃᕐᕕᖏᑎᒍᑦ. 

-30- 
ᑐᓴᕆᐊᒃᓴᑲᓐᓂᕈᒪᒍᕕᑦ ᑐᓴᖅᑎᓪᓗᒍ: 
ᔮᓐ ᑯᐊᒃ 
ᑎᑎᕋᖅᑎ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐅᖄᓚᐅᑦ: (867) 975-5100 

